
Abstrak


Analisis tumrap sawijining kajian pragmatik wis kerep ditindakake ing panliten sadurunge. Aspek pragmatik mligine wujud maksim kerjasama wacana kang ana sajrone pagelaran wayang kulit dhalang Ki Kondho Srinan Joyo alias Sun Gondrong perlu antuk kawigaten. Wacana pedhalangan sajrone pakeliran iki yen dideleng saka basane sing santai lan akrab, amarga anane wacana sing ora serius nganti guyon sarta eyel-eyelan kuwi ancas kanggo nglipur pandhemen. Saliyane kuwi amarga akeh bangart makna-makna sing ora jelas tur ambigu ing wacana kasebut ndadekake aspek pragmatik akeh ragame. Saka kahanan iki bisa narik kawigaten panliti kanggo nliti bab kasebut. Mula panliten iki bakal ngrembug (1) Kepriye wujud basa aspek Maksim Kerjasama ing Wayang Kulit Dhalang Ki Kondho Srinan Joyo alias Sun Gondrong? (2) Kepriye wujud basa penyimpangan aspek Maksim Kerjasama ing Wayang Kulit Dhalang Ki Kondho Srinan Joyo alias Sun Gondrong? 

Panliten iki nggunakake metode dheskriptif. Tegese dhata-dhata diklumpukake banjur diperang maneh dadi rumusan masalah, sawise kuwi dianalisis adhedhasar prinsip kerjasama Grice. Dhata sajrone panliten iki arupa wacana pedhalangan wayang kulit dhalang Ki Kondho Srinan Joyo  kang ngandhut unsur humor. Cara ngumpulake dhata ing panliten iki yaiku kanthi nggunakake metodhe nyemak, sawise kuwi kanthi cara nyatet. Asile panliten iki yaiku (1) Wujud basa aspek kerjasama ing wayang dhalang Ki Kondho Srinan Joyo alias Sun Gondrong ngemot maksim kualitas, maksim kuantitas, maksim relevansi, sarta maksim cara/pelaksanaan. Penyimpangan aspek pragmatik kerjasama kang ana sajrone Basa Wayang Ki Kondho Srinan Joyo alias Sun Gondrong, nyakup penyimpangan (1) maksim kerjasama kualitas, (2) maksim kuantitas, (3) maksim relevansi, lan (4) maksim cara/pelaksanaan.

Tembung wigati: Analisis wacana, wacana kritis, pragmatisme, lan idheologi.
PURWAKA

Bageyan purwaka iki diprinci dadi limang subbab, yaiku (1) landhesane panliten, (2) punjere panliten, (3) tujuwane panliten, (4) paedahe panliten, (5) watesane panliten, lan (6) panjlentrehe tetembungan. Luwih jangkepe ing ngisor iki.

Landhesane Panliten

 Basa nduweni peranan kang wigati tumrape manungsa, utamane minangka alat komunikasi lan interaksine manungsa. Kanthi komunikasi, manungsa bisa medharake idhe-idhe, kawruh, gagasan, lan ngandharake apa kang ana ing pikirane. Kaya sing diandharna Basir (2010:21) yen basa iku piranti utama kanggo guneman ing masyarakat. Tegese yen basa iku wigati banget kanggo guneman marang wong liya. Dadi basa iku piranti kang pas kanggo guneman marang salah sawijine wong liya, sanadjan basa iku kajawab kang awujud solah bawa. Basa sing digunakake dening panutur adate  ora ngrembug kaidah kebahasaan sing trep, amarga basa sing digunakake adate metu sakarepe dhewe tanpa disadhari dening panutur. 
Manungsa mesthi nggunakake basa ing wektu lan panggonan apa wae. Kartomihardjo (1987:7) ngandharake yen ing saben jangkah lan ambekane manungsa kuwi mesthi nggunakake basa kang maneka warna wujude kanggo nyukupi kabutuhane. Kaya dene, nalika blanja, sekolah, dodolan ing pasar, megawe ing pabrik lan kantor. Basa-basa kang digunakake ing saben dhaerah nduweni titikan utawa sipat kang beda-beda. Salah siji titikane yaiku basa kuwi ngalami owah-owahan. Basa ngrembaka melu pangrembakane masyarakat. Awit kaya mangkono, banjur tuwuh ragam basa. Mula saka kuwi, kita bisa nemoni anane ragam basa sing digunakake dening perangkat masyarakat yaiku ragam basa wong bakulan, karyawan kantor, bocah sekolah, arek nom-noman lan liya-liyane. Prodhuksi basa dening panuture kerep ngalami fenomena-fenomena kang narik kawigaten kanggo dijingglengi, salah sijine yaiku ngenani basa pedhalangan.
Wayang minangka kesenian asli Indonesia kang nduweni nile budaya kang adi luhung. Kesenian wayang dadi produk kabudayan Jawa kang diwarisi dening para leluhur. Nadyan umure wis tuwa, kesenian kasebut nganti seprene isih populer ing mayarakat Jawa amarga sajrone kesenian wayang nduweni nile seni kang kompleks tur kaiket siji lan sijine. Saliyane nile seni, sajrone wayang uga ngemu nile filosofi kang nggambarake gesang manungsa. Saka gegambaran mau bisa dadi piwulang marang manungsa urip ing bebrayan. Pagelaran wayang digambarake migunakake gegambaran-gegambaran gesang manungsa kanthi  nyata kaya ing jagad manungsa kang sebenere.
Dhalang yaiku pawongan kang nglakokake wayang. Sajrone pagelaran wayang ora bisa lumaku yen ora ana dhalang. Nanging kanggo nggelar pertunjukan wayang, dhalang kudu nguwasai sakabehe komponen pagelaran wayang. Komponen kasebut yaiku basa, seni lan sabet. Telung komponen mau sing bisa ndadekake pagelaran wayang bisa katon endah, selaras lan kepenak dirungokake. Ing pagelaran wayang, dhalang nduweni peran kang wigati anggone nggawa crita lan alur pewayangan. Ora mung nyampekake lakon crita, nanging dhalang kudu bisa cecaturan karo mitra tuture kayata sindhen, pelawak, wiyaga penonton lan sapanunggalane. 

Basa pedhalangan sajrone pagelaran wayang Ki Kondho Srinan Joyo alias Sun Gondrong yen dideleng saka basane kalebu ragam basa sing santai lan akrab, amarga wacana ora serius nganti guyon sarta eyel-eyelan kuwi ancas kanggo nglipur. Saliyane kuwi amarga akeh banget makna-makna ambigu ing wacana kasebut ndadekake aspek pragmatik akeh ragame. Saka kahanan bisa narik kawigaten panliti kanggo nliti bab kasebut. Pawadan liya yaiku komunikasi kang dadi bab wigati sajrone sesrawungan. Saben panutur mesthi ngupaya supaya tuturane kuwi bisa dimangerteni, runtut, trep, gamblang, ringkes lan gampang ditampa dening mitra tutur. Wekasane saben panutur lan  mitra tutur kudu nduweni prinsip kerjasama supaya proses komunikasi bisa lumaku kanthi lancar. Mula saka kuwi basa pedhalangan dianggep bisa weneh daya pangaribawa marang pagelaran wayang. Adhedhasar kang kaya mangkono, panliten iki diwenehi irah-irahan “Maksim Kerja Sama Sajrone Basa Wayang Kulit Dhalang Ki Kondho Sunan Joyo Alias Sun Gondrong (Pragmatik)”
Punjer lan Undere Panliten

Adhedhasar saka landhesane panliten kang wus diandharake ing ndhuwur, punjere panliten yaiku:

(1) Kepriye wujud basa aspek Maksim Kerjasama ing  Wayang Kulit Dhalang Ki Kondho Srinan Joyo alias Sun Gondrong ?

(2) Kepriye wujud basa penyimpangan aspek Maksim Kerjasama ing Wayang Kulit Dhalang Ki Kondho Srinan Joyo alias Sun Gondrong? 

Tujuwane Panliten

Saka punjere panliten, bisa dirumusake tujuwan panaliten ing ngisor iki, yaiku:

(1) Ngandharake wujud basa aspek Maksim Kerjasama ing Wayang Kulit Dhalang Ki Kondho Srinan Joyo alias Sun Gondrong.

(2)  Ngandharake wujud basa penyimpangan aspek Maksim Kerjasama ing Wayang Kulit Dhalang Ki Kondho Srinan Joyo alias Sun Gondrong. 
Paedahe Panliten

Sawise kaleksanan panliten tumrap naskah  Pedhalangan, panliten iki diajab bias nyumbangake kawruh marang pamaos.
(1) Kanggo Panliti

Bisa dadi sarana nambah wawasan ilmu nyinaoni kepriye mangun kawasan kang  dadi pikoleh ing pawiyatan.
(2) Kanggo pamaos

Bisa nepungake lan mangerteni isine teks Pedhalangan lan teks/anta wacana liyane. Kejaba iku, panliten nduweni paedah sajrone dunyane pendhidhikan, mligine kang lagi sinau basa Jawa.
Watesane Panliten

Wewatesane panliten iki digawe kanggo menehi watesan supaya panliti kang ditindakake ora mlenceng saka kekarepane. Panliten ing kene ngrembug aspek pragmatik mligine maksim kerjasama sajrone Wayang Kulit Dhalang Ki Kondho Srinan Joyo alias Sun Gondrong. Aspek pramatik kang dimaksud yaiku aspek pragmatik kang salaras karo prinsip prinsip pragmatik kang trep karo teori kang kaandharake dening Austin lan Grace. Panliten iki uga ngrembug panyimpangan aspek pragmatik mligine maksim kerjasama sajrone Wayang Kulit Dhalang Ki Kondho Sunan Joyo alias Sun Gondrong. Panyimpangan aspek pragmatik kang dimaksud yaiku panyimpangan aspek pragmatik kang sinengaja ora salaras karo prinsip-prinsip pragmatik kareben nggayuh lucu utawa tujuwan humor.

Panliten nggunakake dhata lisan saka rekaman pakeliran wayang purwa dhalang Ki Kondho Srinan Joyo alias Sun Gondrong. Ing pagelaran wayang kasebut panliti amung njupuk dhata ing wayah Limbukan lan gara-gara, amarga ing wayah kasebut anane tindak tutur kang dumadi saka dhalang kang minangka panutur klawan mitra tutur yaiku lawak uga sindhen sarta pawongan liyane. Limbukan kuwi acara sing ditandhai metune tokoh wayang Limbuk lan Cangik. Banjur yen gara-gara kuwi ditandhai metune tokoh wayang punakawan. Ing acara kasebut anane pacaturan dhalang marang para sindhen uga lawak kang nggunakake basa sing santai. Basa santai kasebut sing dijupuk dening panliti kanggo dhata panliten iki. Watesan-watesan kang dienggo amrih nggampangake anggone nliti. Anane watesan-watesan kasebut, amarga saka kurang rowane kawruh kang diduweni panliti, lan supaya ora nggladrah utawa ora uwal saka konsepe panliten. 
Panjlentrehe Tetembungan

Supaya ora kliru anggone ngerteni tetembungan kang digunakake ing panliten iki, mula prelu diandharake ngenani panjlentrehe tembung. Tetembungan kang digunakake ing panliten iki yaiku:

1) Pragmatik 
: ilmu basa sing nyinaoni tegese tembung gegayutan tumrap penganggone tembung ing pasrawungan. Tintingan pragmatik akeh njlentrehake tindak tutur ing pacaturan. 
2) Maksim Kerjasama Grice ngandharake yen sajrone nindakake Maksim Kerjasama ing dhuwur, saben panutur kudu ngenut 4 (patang)  Maksim pacaturan, yaiku Maksim Kuantitas (maxim of quantity), Maksim Kualitas (maxim of quality), Maksim Relevansi (maxim of relevance), lan Maksim cara (maxim of manner) (Grice, 1975: 45-47; Parker, 1986: 202; Speber & Wilson, 1989: 33-34; lan Wijana, 1996:46). 

3) Basa 
: basa iku piranti utama kanggo guneman ing masyarakat.

4) Basa humor : basa sing digunakake dening pelawak sajrone nindakake lawakan.  

5) Wayang
: Mujudake salah sawijine karya seni anak bangsa kang adi luhung.

6) Dhalang 
: wong sing nglakokake lan nyritakake wayang (Kamus Bausastra)

TATA CARANE PANLITEN
Ing panliten kanthi irah-irahan “Maksim Kerja Sama sajrone Pagelaran Wayang Kulit Dhalang Ki Kondho Srinan Joyo Alias Sun Gondrong (Pragmatik)” nggunakake metode deskriptif. Metode deskriptif yaiku panliten kang mung nengenake kasunyatan utawa tandha-tandha kang kanthi empiris tuwuh lan kedadeyan saka sumbering mangan utawa penutur (Sudaryanto, 1993:62). Panliten iki kagolong panliten kang adhedhasar kasunyatan kanthi nggunakake basa kang diteliti. Titikane nggunakake teori dhasar, konsep dhasar, model lan ancangan panliten bab basa kang ngandhut pragmatig.

Dhata panliten iki yaiku basa pedhalangan sing ana ing pagelaran wayang kulit dhalang Ki Kondho Srinan Joyo alias Sun Gonrong, mligine ana ing wayah Limbukan. Wacana iki ngemu surasa humor sajrone pacaturane para paraga. Sumber dhata  panliten iki yaiku rekaman pakeliran wayang purwa gagrak Surakarta kang dipentasake dening Ki Dhalang Sun Gondrong saka Tulungagung. Ing paniliten iki, ora cukup mung sakaset, nanging mbutuhake loro nganti telung rekaman ateges suwengi nutug  wayang. Ing kene dikarepake supaya bisa nemokake dhata kang ngandhut aspek-aspek pragmatig mlgine aspek Maksim Kerjasama lan aspek Maksim Penyimpangan Kerjasama. Panliti kadhapuk minangka instrumen utama. Dene instrumen panyengkuyunge yaiku alat tulis (buku, polpen) uga medhia audio visual kang digunakake dening panliti kanggo golek lan nyathet dhata, lan PC yaiku arupa laptop kang digunakake kangge ngetik sekabehane kang dibutuhake sajrone panliten.
Cara pangumpule dhata, panliti nggunakake Metode nyimak amarga panliten iki sumber dhatane saka lisan yaiku cecaturan kang digunakake dening panutur lan mitra tutur sajrone sesrawungan ing pagelaran wayang. Nalika nindakake metode nyimak, panliten uga nyambi nyathet cecaturan kasebut malih ing wujud tulisan. Teknik iki diarani teknik nyathet. Saka sumber dhata kasebut panliti bisa nemokake dhata-dhata kang laras karo perkara panliten saengga milah-milih dhata manut perkarane. 

Cara kanggo njlentrehake dhata  nggunakake teknik 

1) Transkripsi lan Penalaran dhata

Kagiyatan transkripsi dhata kang ditindakake kanthi becik bakal dadi dhasar kepriye panliti nindakake analisis. Mula kagiyatan transkripsi lan penalaran ing kene ora mung ngerti sawantah, nanging kudu bener-bener bisa mangerteni isi naskah kang dadi dhata kasebut.
2) Verifikasi dhata

Sawise transkripsi ditindakake kagiyatan verifikasi. Tegese nliti maneh bab kang wis dimangerteni amrih luwih bener lan pener, selaras karo prakara kang bakal ditliti.
3) Klasifikasi lan kodifikasi dhata

Klasifikasi dhata yaiku nggolongake dhata kanthi adhedhasar katagori tartamtu kang digunakake panliti. Sumber dhata kang diklasifikasi banjur diperang kanthi trep miturut ancasing panliten. Teori-teori kang ana sajroning dhata dikumpulake nganggo teknik nyathet lan teknik kartu dhata. Ing kene panliti nyekel kartu dhata, digunakake kanggo nyathet macem-macem dhata kang dibutuhake. Saben werna digunakake kanggo nyathet bab kang wis ditemokake miturut tintingane utawa underan panliten.
Kagiyatan iki ditindakake kanthi cara milah-milah dhata manut underane panliten. Pamilahan kasebut dibarengi karo kagiyatan menehi tanda utawa symbol-simbol. Kanthi menehi kode kasebut bisa nggampangake panliti anggone nglompokake dhata.  

4) Nafsirake dhata

Kagiyatan nafsirake iki kanggo ngasilake sawijine deskripsi utawa andharan saka dhata kang wis dipikolehi selaras karo prakara kang ana ing underane panliten.
JLENTREHAN DHATA LAN DHISKUSI ASILE PANLITEN 

Ing bageyan iki bakal diandharake lan dijlentrehake ngenani dhata saka asile panliten. Sepisan, bakal ngandharake dhata kanthi gamblang. Kapindho, banjur dhata-dhata kang wis diandharake kasebut dijlentrehake siji mbaka siji amrih luwih cethane.
Andharan Dhata
Ing sub bab andharane dhata iki dijlentrehake ngenani dhata-dhata kang kalebu ing panliten iki. Laras karo teori kang wis kawedhar ing bab II, prinsip Kerjasama diperang dadi papat, yaiku kuantitas, kualitas, relevansi lan pelaksana
1.  Maksim Kuantitas (The Maxim of Quantity)

Miturut Grice, maksim Kuantitas bisa ditindakake nalika cecaturan mung saprelune wae lan apa anane ora kurang lan ora luwih. Rani (2006:242) uga ngandharake yen sajrone prinsip Kuantitas, pamicara nggunakake basa kang ora luwih ora kurang, lan nduweni tujuwan. Saliyane iku, ana rong sub prinsip kang dadi lelandhesan ing maksim Kuantitas, yaiku (1) informasi kang diwenehake kudu asipat informatif, lan (2) informasi kang diwenehake ora ngluwihi apa sing arep diwenehake. Maksim Kuantitas, pamicara kudu bisa menehake informasi kang cukup lan informatif.  Maksude, informasi ora ngluwihi apa kang dibutuhake mitra wicara, dene wedharan kang ngluwihi butuhe mitra wicara diarani ora manut tatanan prinsip Kuantitas. 

Maksim Kuantitas sajrone antawacana lan dialog ing pagelaran Wayang Kulit Dhalang Ki Kondho Sunan Joyo alias Sun Gondrong, saperangan mujudake ragam basa ditindakake mung saprelune wae lan apa anane ora kurang lan ora luwih. Ateges sajrone nindakake pacelathon, paraga siji lan sijine mung mangsuli apa kang dadi pitakonan paraga liyane mung saprelune. Kaya dene pethikan ngisor iki.

(1) Limbuk
: iki ana daleme sapa mak?

Cangik   
: iki ana daleme bapak Suryono lan ibu Sumiati. Desa Karang Talun, Dusun Ndulnjep

Limbuk
: hajate apa?

Cangik    
: Malakramakne keng putra, mbak Eko Ratnaningsih lan Deni Arifianto Presti Wahana.

limbuk
: Apa kang kok aturake marang panjenegane?

Cangik
: muga-muga nggone kagungan kersa, miwiti dina iki ora ana alangan sawiji apa lan lancar nggone makarya ya tansah akeha rejekine, nampa berkahing Gusti kang akarya jagad, pinaringan panjang yuswa, lan pinaringan bagas waras.

Pethikan kasebut nuduhake apa kang diandharake trep karo prinsip kerja sama Grice.Tuladha iku mujudake maksim Kuantitas. Kuwi mono ora bakal ndadekake swasana lucu sajrone pacaturan amarga apa kang diandharake dening dhalang kalebu bab kang nyata tur saperlune wae. Saliyane kuwi, pancen Dhalang mung cecaturan kang samestine. Mula saka kuwi maksim Kuantitas bisa didudut yen nalika pacaturan mung seperlune wae, ora kurang ora luwih. Kuantitas mono ora bakal ndekake swasana lucu sajrone pacaturan amarga apa kang diandharake dening paraga kalebu bab kang nyata tur saperlune wae.

Ing tuladha (1) Limbuk sing minangka panutur lan Cangik minangka  mitra tutur. Panutur nakokake pagelaran wayang wengi kuwi pentas ana ngendi, banjur mitra tutur mangsuli saperlune wae yaiku ana ing daleme bapak Suryono lan Ibu Sumiati ing desa Karang Talun, dusun Ndulnjep, ora perlu menehi wangsulan sing ora diperlokake. Wangsulan kasebut wis dirasa cukup jelas tur trep karo kerepe panutur amarga wangsulan kuwi mau wangsulan sing apa anane. Panutur uga takon pangarep-arep apa sing perlu disampekake marang sing duwe hajat. Mitra tutur mangsuli apa sing disampekake panutur yaiku ngaturake pangarep-arep kanggo sing duweni hajat supaya diwenehi bagas sarasan, rizki, lancar pakaryane, lan sapanunggalane. Kabeh wangsulan kuwi pancen trep karo pitakonan lan apa anane. 

2. Maksim Kualitas (The Maxim of Quality)

Sajrone maksim Kualitas tindak wicara dikarepake bisa nyampekake samubarang kang bener lan nyata. Grice (Parera, 2004:245) ngandharake yen ing maksim Kualitas ngemu caturan kang bener utawa blaka kanthi jujur lan pener. Paraga tindak wicara ing maksim Kualitas kudu bisa menehake informasi kang nyata lan ana dhasare (fakta) sajrone wedharane (Rahardi, 2005:55). Subprinsip ing maksim Kualitas yaiku aja ngomongake samubarang kang dirasa ora bener, lan aja ngomongake samubarang kang ora nyata utawa ora bener, (Rani, 2006:244). Beda kelawan andharan kasebut, sajrone wacana humor malah suwalike, yaiku sakabehe omongane pelawak ora nduweni informasi kang nyata lan ora nduweni dhasar kang gumathok. Bab kasebut dijalari tujuwane nglawak, yaiku supaya pamiarsane ngguyu. Mula saka iku terkadhang nindakake suwalike saka maksim Kualitas. Tuladhane maksim Kualitas kaya ing ngisor iki.
(2) Dhalang
: lebih baik kasih sayang iku lengkap. 

Mbk Kesi
: contone?
Dhalang
 : sebagai kekasih, sebagai adhik, sebagai mbakyu, sebagai ibu itu kan lebih lengkap. Dari cuma sebagai rekan kerja. 
Ing pethikan (16) ngandharake yen mitra tutur nakokake apa teges saka rasa sayang sing luwih gamblang. Ing kono panutur njlentrehake yen arti sayang kuwi amba. Ana sayang minangsa kinasih, sayang minang adhik, sayang minangka mbakyu, sayang minangka ibu lan uga ayang minangka rekan kerja. Wangsulan mau trep lan cocog karo apa sing dadi pitakonan marang mitra tutur. Ing pacaturan iki uga ora ngemu surasa lucu. Pancen prinsip saka maksim Kualitas kudu ngomongake samubarang sing dirasa bener lan ora ndadekake pacaturan lucu.
3. Maksim Relevansi (The Maxim of Relevance)

Sajrone maksim Relevansi, supaya bisa kawujud Kerjasama  sing trep lan cocog antaraning penutur lan mitra tutur kudu bisa menehi kontribusi sing relevan karo sing dituturake. kaya sing diandharake Leech (1994:144), menawa ing maksim relevansi, informsi kang diwenehake kudu ana relevansine. Prasarat nalika nindakake maksim relevansi yaiku pamicara lan mitra wicara kudu menehi andharan kang relevan tumrap wedharane. Yen menehi andharan lan informasi kang ora relevan, mula bisa diarani ora manut tatanan maksim relevansi (Rahardi, 2005:56). Luwih cethane, Grice ngandharake menawa ing maksim relevansi, nalika caturan, pamicara kudu manut karo topik wedharan lan ora mencla-mencle saka pokok caturan (Parera, 2004:245). Adhedhasar panemune ing dhuwur, nalika pamicara lan mitra wicara takon, mula wis dadi kuwajibane mitra wicara mangsuli kanthi relevan pitakonane pamicara. 

Maksim relevansi sajrone Wayang Kulit Dhalang Ki Kondho Sunan Joyo alias Sun Gondrongmujudake ragam basa kang ditindakake pamicara lan mitra wicara kudu cocog lan gayut utawa sesambungan tumrap wedharane. Ateges ora nyimpang uga ora sakarepe dhewe saka pacaturan. Kaya dene pethikan ing ngisor iki.
(3) Limbuk
: Hajate apa?

Cangik    
 : Malakramakne keng putra, mas Eko Ratnaningsih lan Deni Arifianto Presti Wahana.

Limbuk
: Apa kang kok aturake marang panjenegane?

Cangik
: muga-muga nggone kagungan kersa, miwiti dina iki ora ana alangan sawiji apa lan lancar nggone makarya ya tansah akeha rejekine, nampa berkahing Gusti kang akarya jagad, pinaringan panjang yuswa, lan pinaringan bagas waras.

Limbuk
: Iya kok

Cangik
: He’em… ingkang dipala kramakne bisa atut runtut pindho mimi lan mintuna, ora pinisahake marang donya nganti tekane dlahang. Tegese dadiya nganti tekan kaken-kaken lan inen-inen. 
Limbuk
: Ngono ya mak?

Cangik
: He’em… ndedonga karo sing padha rewang. Muga-muga tak dongakke lancar rejekine. Rukun keluwargane. Tansah bisa ngrsakke wujuding kanikmatan kang sarta katentreman. Donga meneh marang warga masyarakat, muga-muga desa Karang Talun kene nampa berkahing Gusti kang akarya jagad, bisa nyiptakke kerukunan, ngraketne sesrawungan,  nggedhekne nggone padha gotong-royong, manunggal nyawiji tumraping tata lahir lan tata batine. Donga meneh marang pamong desa ingkang pinandegan pundenku panjenengan Bapak Puguh muga-muga antaraning masyarakat karo pimpinan ki ngutamakke rasa toleransi tegese hormat saling menghormati. Ora mung nggedhekke gone tukar padu kang sarta don paidon ingkang satemah. Ing desa kono uga bisa ngrasakke wujuding kanikmatan lan karaharjan.

Tuladha (26) antarane panutur lan mitra tutur wis relevan  utawa cocog karo bab sing dibahas. Panutur lan mitra tutur padha ngandharake pangarep-arep kang ditujokake marang sing duwe hajat,  sing dipala krama, lan para pambiyantu hajatan mau.
4. MaksimPelaksanaan (The Maxim of Manner)

Sajrone maksim pelaksanaan, paragane tindak wicara kudu nindakake kanthi cetha, langsung, lan gamblang. Paraga tindak wicara kang ora bisa nindakake prasarat kaya mangkono dianggep ora manut tatanan prinsip pelaksanaan (Rahardi, 2005:57). Grice uga ngandharake menawa ing maksim pelaksanaan, pamicara kudu ngandharake kanthi cetha, saengga mitra wicara bisa ngerteni (Parera, 2004:245). Semono uga Leech (1993:155) uga ngandharake yen maskim pelaksanaan ora maugeri apa kang dicaturake, nanging kepriye caturan kuwi mau kudune ditindakake.

Maksim pelaksanaan sajrone basa Wayang Kulit Dhalang Ki Kondho Sunan Joyo alias Sun Gondrong mujudake ragam basa pacaturan kang cetha, langsung, lan gamblang ora mbulet ora nduweni teges kang mangro. Ateges paraga tindak wicara kang ora bisa nindakake prasarat kaya mangkono dianggep ora manut tatanan prinsip pelaksanaan. Kaya dene pethikan saka ing ngisor iki. 
(4) Gareng
: Kesi ki bareng entuk wong eropa kok saya amba ya rumangsaku
        Dhalang
: Apane? 

        Gareng
: Mangape saya amba

        Dhalang
: Kuwi tegese nguwatke huruf hidup ngono low mas
 Gareng
: Vocal ta mas?
 Dhalang
: Iya vocale. ngono ae ra ngerti. wong nek ra tau sekolah!


tuladha (4) panutur uga ngandharake yen maksud saka tuturane supaya mitra tutur bisa jelas, gamblang, ora mbulet. Panutur ngandharake yen dimaksud amba mau yaiku mangape dadi anggone nyanyi vocale luwih cetha. Saumpama panutur ora negesake maksud mau, mitra tutur bakal mikir sing rena-rena. Dadi perlu banget andharan saka panutur gawe nggamblangake maksud kasebut.
Penyimpangan Maksim Kerjasama Basa Wayang Kulit Dhalang Ki Kondho Sunan Joyo Alias Sun Gondrong
Penyimpangan Prinsip Kerjasama iki nuduake saperangan bab-bab kang ora tinemu nalar uga ora cocog karo titingan basa. Ateges andharan utawa wangsulan sajrone pacaturan kalebu andharan utawa wangsulan kang ora trep. Saliyane kuwi andharan utawa wangsulan kasebut beda karo tintingan basa kang dikarepake dening panliti. Perangan sajrone prinsip Kerjasama iki uga kaperang dadi papat, yaiku:
1. Penyimpangan Maksim Kuantitas (The Maxim of Quantity)

Penyimpangan Maksim Kuantitas sajrone BasaWayang Kulit Dhalang Ki Kondho Sunan Joyo alias Sun Gondrong mujudake basa kang ditindakake ora saprelune wae lan ora apa anane. Bisa wae sajrone pacaturan dagelan ana sawijinie paraga kang mangsuli kanthi luwih. Kaya dene pethikan kaya ing ngisor iki.
(5) Dhalang
: Jam pinten budhal saking semarang mas?

Gareng
: Kula nganu kok mas, terasan kala wingi. Saking nganyuk

Dhalang
: Ow saka nganyuk terus mrene?

Gareng
: Nggih terasan mriki sowan. Nggih alhamdulilla kerejeken niki.

Tuladha (46) andharan saka panutur nuduhake wangsulan sing ora saanane. Panutur takon marang mitra tutur jam pira anggone budhal, ateges panutur ngarepake mitra tutur mangsuli jam pira sing nuduhake angka, saupama jam 4, jam 6 utawa utawa jam 7. Nanging  mitra tutur ora menehi wangsulan kaya sing dikarepake dening panutur.
2. PenyimpanganMaksim Kualitas (The Maxim of Quality)

Penyimpangan maksim Kualitas sajrone Basa Wayang Kulit Dhalang Ki Kondho Sunan Joyo alias Sun Gondrong mujudake Maksim Kualitas kang sawalike, yaiku  ngemu teges kang ora bener. Andharan saka paraga mujudake andharan kang beda karo kasunyatan. Kaya dene pethikan kaya ing ngisor iki.
(6) Gareng
: Wah edyan suwaramu,suwarane jan...’

Kesi 
: Durung metu yaampun
Gareng
: Lah sing mak thit mau apa?
Kesi
: entut
Tuladha kasebut kalebu penyimpangan Maksim Kualitas. Bab kasebut amarga panutur menehi wangsulan kang ora trep karo kasunyatan. Wangsulan kang diandharake dening panutur ndadekake surasa lucu, amarga senajan ora bener nanging nduweni lelandhesan kang kuwat kaya tuladha (52) panutur ngandharake yen suwarane mitra tutur kuwi penak tenan, banjur mitra tutur mangsuli yen dheweke durung nyuwara. Ana uga crita Suwara “thit” sing ditakokake panutur. Mitra tutur ora menehi wangsulan sing ora trep. Suwara “thit kuwi ora mesthi saka entut. Isa uga wesi utawa piranti liyane. Nanging panyimpangan kasebut ndadekake surasa lucu dening para pamiarsa wayang ing bengi kuwi. Krana kanggo surasa lucu mula mitra tutur nyimpangake anane maksim Kualitas yaiku nyalahake wangsulan yen uni “thit” mau swara entut. 
3. Penyimpangan Maksim Relevansi (The Maxim of Relevance)

Penyimpangan maksim relevansi sajrone Basa Wayang Kulit Dhalang Ki Kondho Sunan Joyo alias Sun Gondrong mujudake basa kang ditindakake dening panutur  lan mitra wicara kang ora cocog tumrap wedharane. Mula sing diomongake ora cocog karo sing dikarepake sajrone pacaturan, kabeh mau supaya katon lucu. Kaya dene pethikan ing ngisor iki.
(7) Gareng
: Sampeyan saking pundi Pak? ‘Aku Tulungagung’ nah ngono ngangkat jenenge Tulungagung. Kaya artis ibukota rak sakjane priyayine saka Jawa Rimur, ning gandheng ning kono wow ning kono saking Jakarta. ‘Gondrong Tulungagung’ ngono. Dadi ngutamakake nama dhaerah penting.
Petruk
: Iya buk, kula arep nyuwun karo Bu nymir ‘Uler Kambang’
Gareng
:  Ciu gambar manuk, aku melu apa entuk.’ Iki cara biyen. ‘Ciu ontong gedhang, kimandona e wong…

Sindhen
: Gareng i senengane porno kok. Kandhani porno iku ora apik ora isa ditampa.
Tuladha (7) kasebut nuduhake yen kalebu penyimpangan maksim relevansi amarga nuduhake wangsulan kang ora cocog karo kekarepan.. Ateges pacaturan kuwi ora nymabung. Nalika panutu ngandharake yen dheweke bangga marang kuta Tulungagung, mitra tutur malah mangsuli yen arep nyuwun sindhen kanggo nembangake “Uler Kambang”. Sabanjure kuwi panutur uga ngandharake maneh nganggo wangsulan sing ora nyambung karo wangsulane mitra tutur sadurunge. Mula bener yen pacaturan iki kalebu panyimpangan maksim relevansi.
4. Penyimpangan Maksim Pelaksanaan (The Maxim of Manner)

Penyimpangan maksim pelaksanaansajrone Basa Wayang Kulit Dhalang Ki Kondho Sunan Joyo alias Sun Gondrong mujudake basa,  pacaturan sing sawalike, yaiku ora cetha, ora langsung, lan ora gamblang. Paraga tindak wicara ora bisa nindakake miturut tata aturan kang trep bisa diarani penyimpangan maksim pelaksanaan. Kaya dene tuladha ing ngisor iki. 
(8) Budi
: Rak ya ngono Mas Gareng?
Gareng
: Kuwi lak pembelaane wong elek
Dhalang
: Nek wong nggantheng rak boten ngaten nggih
Gareng
: Wong nggatheng nek enek apa-apa ya diam saja. Hla kowe saelek-eleke wong kok ya nemen
Budi
: Nuwun sewu Mas Gareng, elek kuwi enek tegese elok lekase kondhang. Senajan ta elek nanging isa dadi dalan ben kondhang ndadekake dalan rejeki
Gareng
: Elek iki ora kondhang, e kuwi embane, lek ya telek
Pacaturan (8) ing dhuwur bisa dijlentrehake ngenani penyimpangan cara Pelaksana yaiku ukara-ukara kang diaturake dening Budi minangka panutur lan Dhalang sarta Gareng minangka mitra tutur. Ing pacaturan “Nuwun sewu Mas Gareng, elek kuwi enek tegese elok lekase kondhang. Senajan ta elek nanging isa dadi dalan ben kondhang ndadekake dalan rejeki” kasebut kang diandharake dening Budi diarani ambigu jalaran nduweni rong teges lan ora trep karo kahanan. Budi ngandharake yen elek kuwi tegese elok lekase kondhang. Elek kuwi nduweni teges sing ora apik. Nanging Budi negesake yen elek kuwi elok lekase sing karepe apik sabanjure. Saka andharane Budi mau ndadekake eyel-eyelan sajrone pacaturane antarane panutur klawan mitra tutur. Amarga mitra tutur ora trima nalika Budi mbagusake awake.  

Dudutan

Basa pedhalangan minangka wujud pacaturan ragam basa sing santai tur ngemu surasa lucu. Wewatesane basa pedhalangan iki sing ana ing acara limbukan lan uga gara-gara. Anane surasa lucu amarga pacaturan kasebut tujuwane kanggo nglipur pandhemen. “Maksim Kerja Sama  Sajrone Basa Wayang Kulit Dhalang Ki Kondho Srinan Joyo Alias Sun Gondrong (Pragmatik)” mujudake panliten kang isih perlu dibacutke. Sajrone Basa Wayang Kulit Dhalang Ki Kondho Srinan Joyo Alias Sun Gondrong kasil kinandhut Wujud maksim Kerjasama kang digunakake, ing antarane yaiku (1) maksim kerjasama kuantitas, (2) maksim kualitas, (3) maksim relevansi, lan (4) maksim cara/pelaksanaan. Semono  uga Penyimpangan maksim Kerjasama kang kasil tinemokake, ing antarane yaiku (1) maksim kerjasama kuantitas, (2) maksim kualitas, (3) maksim relevansi, lan (4) maksim cara/pelaksanaan.

Pamrayoga

Isih akeh banget wujud Basa Wayang Kulit Dhalang Ki Kondho Srinan Joyo Alias Sun Gondrong kang durung diandharake ing panliten iki. Mula disuwun kawigatene para pamaca supaya maklumi sakabehe kaluputane panulis lan kanggo sampurnane panliten iki, mula uga disuwun kawigaten para pamaca anggone nerusake panliten iki lan paring panyaru uga pandangu. 

